
54

E ciù pio senza manco dûbitâne

Che Goffredo e i Crociati da so schêua,

Che pe andâ a liberâ da-e moen profane

Uña tomba onorabile, ma vêua,

Miggiæa de seportûe d’ommi gaggiardi

Impan e mezo mondo de bastardi.


55

E mille votte ciù d’Enrico quarto

Ch’ô s’adatta pe ûn regno a sentî messa,

Che ô tocca a lê (dixe Voltaire) pe-ô parto

(Bello diritto!) d’ûña prinçipessa,

E pe ûn’impreisa a ciù inûmana e trista

(Bell’eroe d’ûn filosofo!), a conquista.


56

E infin se ô mæ Eroe ô non è ûn modello

De santitæ da mette in to Messâ,

Ciù galantommo almeno ô l’è de quello

De Milton, che ä figûa, ch’ô ghe fa fâ

Magnifica e terribile ne-ô guao

Portôu ne-ô mondo, gia e regia ô l’è ô Diao.


57

Do mæ travaggio ecco l’apologia

Semplice, sccetta e ciæa! spero che a stessa

A me fä perdonâ da mæ poexia

I sbaglii, i vêui, i tacchi e a debolessa,

Ma ancon ciù in grazia do mæ retto fin

A cortexia di mæ conçittadin.

